
Annotatsiya: Ushbu maqolada biologiya fanidan olimpiada masalalarini yechishda integrativ yondashuvni qo‘llashning 
nazariy va amaliy asoslari yoritilgan. Integrativ yondashuv biologiyani kimyo, fizika, matematika va ekologiya fanlari bilan 
uyg‘unlashtirgan holda masalalarni tahlil qilish, tizimli fikrlash va muammoli vaziyatlarni hal etish ko‘nikmalarini shakl-
lantirishda samarali vosita sifatida tavsiflanadi. Maqolada olimpiada masalalarining turlari, fanlararo bog‘liqligi hamda 
o‘qituvchilar va talabalar uchun metodik tavsiyalar keltirilgan. Shuningdek, kelgusidagi ilmiy izlanishlar uchun istiqbolli 
yo‘nalishlar ham asoslab berilgan.

Kalit so‘zlar: integrativ yondashuv, olimpiada masalalari, biologiya, fanlararo integratsiya, metodika, tafakkur.
Abstract: This article explores the theoretical and practical foundations of applying an integrative approach to solving 
biology olympiad problems. The integrative approach is presented as an effective strategy for developing students’ sys-
tems thinking, analytical skills, and problem-solving abilities by integrating biology with chemistry, physics, mathematics, 
and ecology. The paper analyzes different types of olympiad tasks, their interdisciplinary connections, and provides meth-
odological recommendations for educators and students. In addition, prospective directions for future scientific research 
are outlined.

Key words: integrative approach, olympiad problems, biology, interdisciplinary integration, methodology, thinking skills.
Аннотация: В данной статье рассмотрены теоретические и практические основы применения интегративного 
подхода при решении олимпиадных задач по биологии. Интегративный подход представлен как эффективный 
метод формирования системного мышления, навыков анализа и решения проблемных ситуаций за счёт объеди-
нения биологии с химией, физикой, математикой и экологией. В работе проанализированы типы олимпиадных 
задач, межпредметные связи, а также предложены методические рекомендации для преподавателей и студентов. 
Кроме того, определены перспективные направления дальнейших научных исследований.

Ключевые слова: интегративный подход, олимпиадные задачи, биология, межпредметная интеграция, мето-
дика, мышление.

KIRISH
Bugungi kunda oliy ta’lim tizimida biologiya fanini o‘qitish jarayonida talabalarning fanni chuqur o‘zlashti

rishi, nazariy bilimlarini amaliy ko‘nikmalar bilan uyg‘unlashtirishi, mustaqil fikrlash va ilmiy-tadqiqot faoliyatiga 
yo‘naltirilgan kompetensiyalarni egallashi dolzarb masalalardan biri bo‘lib qolmoqda. Ayniqsa, iqtidorli tala-
balar bilan ishlash, ularning individual qobiliyatlarini aniqlash va rivojlantirish, ularni fan olimpiadalari, tanlovlar 
va ilmiy loyihalarga tayyorlash jarayonida an’anaviy o‘quv-uslubiy yondashuvlardan tashqari innovatsion va 
integrativ metodlarga ehtiyoj tobora ortib bormoqda. Biologiya fani o‘zining murakkab va ko‘p qirrali tuzilishi, 
tabiiy hodisalarni chuqur tahlil qilishga asoslanganligi, fanlararo bog‘liqligi hamda hayotiy amaliyot bilan uzviy 
integratsiyasi bilan ajralib turadi. Shu sababli talabalarning biologik tafakkurini shakllantirishda, ularni yuqori 
darajadagi murakkab masalalarni hal qilishga tayyorlashda, faqat biologiya fanining o‘z doirasidagi bilimlar 
bilan cheklanib qolmasdan, kimyo, fizika, matematika, ekologiya, informatika kabi fanlar bilan uzviy bog‘liqlikda 
ta’lim jarayonini tashkil etish zaruriyati tug‘iladi. 

Integrativ yondashuv – bu talabalarni real hayotda uchraydigan muammolarni ko‘p fanli bilimlar asosida hal 
qilishga o‘rgatadigan, ularning analitik va tanqidiy fikrlash salohiyatini rivojlantiradigan, kompleks muammolarni 
tizimli yondashuv orqali yechish ko‘nikmasini shakllantirishga xizmat qiluvchi didaktik tamoyildir. Ayniqsa, olim-
piada darajasidagi murakkab biologik masalalarni yechish jarayonida integrativ yondashuv talabalarning nafaqat 
nazariy bilimlarini chuqurlashtiradi, balki ularning fanlararo tahlil qilish, muammoga ko‘p qirrali yondashish, 
umumlashtirish va mustaqil xulosa chiqarish kompetensiyalarini ham shakllantiradi. Oliy ta’lim muassasalarida 
olimpiada masalalari ustida ishlash faqatgina tanlovga tayyorgarlik vositasi emas, balki talabalarni ilmiy izla-
nishga yo‘naltirish, ularning kasbiy kompetensiyalarini chuqurlashtirish va ijodiy fikrlash salohiyatini rivojlan
tirishning samarali shakli sifatida ham qaralmoqda. Shu bois, biologiyadan olimpiada masalalarini yechishga 
integrativ yondashuv asosida yondashish talabalarni fanlararo bilim va ko‘nikmalarga ega, raqobatbardosh 
mutaxassis sifatida shakllantirishda muhim o‘rin tutadi.

MAVZUGA OID ADABIYOTLAR SHARHI
Zamonaviy ta’lim tizimida integrativ yondashuv – bu turli fanlar va bilim sohalari o‘rtasidagi o‘zaro aloqador-

likni aniqlash, umumiy kompetensiyalarni shakllantirish va murakkab muammolarni hal qilishda tizimli fikrlashga 
asoslangan ta’limiy model hisoblanadi. Integratsiya nafaqat bilimlarni birlashtirish, balki ularni mantiqiy, funk-
sional va amaliy jihatdan uyg‘unlashtirish vositasidir [11; 179-b.]. Pedagogik nazariyada integratsiyaning bir nechta 
turlari mavjud bo‘lib, ular orasida fanlararo (interfanga oid) va ichki fan (intrafanga oid) integratsiya muhim o‘rin 
egallaydi.

Fanlararo integratsiya – bu turli fanlar o‘rtasida bog‘liqlik o‘rnatish, ularni uyg‘un holda talabalarga yetka-
zish, ko‘p yo‘nalishli bilimlar asosida muammoni yechishga yo‘naltirishdir. Masalan, biologiyada genetik jaray-
onlarni o‘rganishda matematika (statistika), kimyo (biokimyo) va informatika (bioinformatika) fanlari bilan aloqa-
dorlik ta’lim samaradorligini oshiradi [1; pp.1147–1152].

Ichki fan integratsiyasi esa biologiyaning ichki bo‘limlari – zoologiya, botanika, fiziologiya, genetika, 
ekologiya kabi bo‘limlar orasidagi o‘zaro bog‘liqlikni ta’lim jarayonida uyg‘un holda qo‘llashni anglatadi [2; 45-47-b.].

Integratsiyaning har ikki turi ham ta’lim jarayonida muhim rol o‘ynaydi va ayniqsa, olimpiada masalala-
rini hal qilishda bu yondashuv talabalarning mantiqiy fikrlashini rivojlantirishda sezilarli samaradorlikka ega. 
Biologiya o‘z mohiyatiga ko‘ra integratsiyalashgan fanlardan biridir. U o‘z ichida nafaqat tabiiy fanlar bilan, 
balki ijtimoiy fanlar, informatika va texnologiya bilan ham uzviy bog‘langan. Zamonaviy biologiyaning rivojla-
nish tendensiyalari, masalan, biotexnologiya, genetika, bioinformatika, ekologik muhandislik kabi yo‘nalishlar 
aynan fanlararo yondashuv mahsuli sifatida shakllangan. Shu sababli, biologik bilimlarni samarali o‘zlashtirish 
va real hayotdagi muammolarni hal qilishda talaba ko‘p yo‘nalishli yondashuvga ega bo‘lishi zarur. Masalan, 
genetik masalalarni yechishda kombinatorika va ehtimollar nazariyasi, fotosintez jarayonini tahlil qilishda 
kimyoviy tenglamalar va energiya muvozanati, ekologik masalalarda esa statistik modellardan foydalaniladi [3]. 
Talabalarni biologik olimpiada masalalariga tayyorlashda integratsiyalashgan yondashuv ularning tahliliy 
fikrlashini, umumlashtirish va turli fanlar asosida xulosa chiqarish ko‘nikmalarini rivojlantiradi [4; 30-33-b.]. Biologik 
olimpiada masalalarining o‘ziga xos jihati – ularning ko‘p hollarda boshqa fanlar bilan kesishuvchi xarakterga 
ega bo‘lishidir. Talabalar tomonidan hal etiladigan bunday murakkab masalalar, odatda, aniq hisob-kitoblarni, 
mantiqiy tahlilni, fizik-kimyoviy jarayonlarni tushunishni ham talab qiladi. Misollar: biokimyo masalalari: oziq 
moddalarning parchalanishi, ATF sintezi kabi mavzular fizik-kimyo qonunlari bilan bog‘liq. Bunda talabalar 
energiyaning saqlanish qonunlari, reaksiyalar entalpiyasi haqida tushunchaga ega bo‘lishi zarur  [5]. Genetik 
masalalar: ehtimollar nazariyasi va kombinatorikadan foydalaniladi. Masalan, mono- va diuragay chatishtir-
ishda fenotipik nisbat aniqlanadi. Ekologik masalalar: populyatsiya dinamikasi, bioindikatsiya usullari ko‘pincha 
statistik analizga tayanadi [6]. Shu bois, olimpiada masalalarini yechishda interdisciplinarlik, ya’ni fanlararo bilim 

va ko‘nikmalardan foydalanish shart bo‘ladi. Bu esa integrativ yondashuvni zaruriy o‘quv strategiyasiga aylan-
tiradi.

TADQIQOT METODOLOGIYASI
Biologiya fanidan o‘tkaziladigan olimpiadalar iqtidorli talabalarning fundamental bilimlarini aniqlash, 

ularning muammoni tahlil qilish, ilmiy fikrlash va tajriba asosida xulosa chiqarish ko‘nikmalarini rivojlantirishda 
muhim o‘rin tutadi. Olimpiada masalalari oddiy reproduktiv savollar emas, balki mantiqiy fikrlashni, integrativ 
bilimlardan foydalanishni va ijodiy yondashuvni talab etadi. Shu bois, bu masalalarni toifalarga ajratib o‘rganish 
ularni yechishga metodik yondashuvni shakllantirishda muhim ahamiyatga ega. S.I. Zayniyevning tadqiqot-
lariga ko‘ra, biologik olimpiada masalalarini quyidagi asosiy turlarga bo‘lish mumkin: nazariy masalalar, amaliy 
(grafik, jadvalli, sxemali) masalalar va tajriba asosidagi (eksperimental) masalalar [7].

Nazariy masalalar odatda biologiyaning asosiy qonuniyatlari, jarayonlari va tushunchalarini chuqur tahlil 
qilishga asoslanadi. Bu turdagi masalalarda talaba berilgan biologik holatni nazariy jihatdan izohlashi, sabab-
oqibat aloqalarini aniqlashi va mantiqiy xulosa chiqarishi talab etiladi. Masalan:

•	 genetik hisoblashlar – mono va diduragay chatishtirish, genotip va fenotip nisbati, rekombinatsiya chasto-
talari;

•	 fiziologik jarayonlar – odam va hayvonlarda qon aylanishi, nerv impulsi o‘tkazilishi, fermentlar faoliyati;

•	 biotsenozdagi o‘zaro aloqalar – trofik zanjirlar, ekologik barqarorlik va h.k.

Nazariy masalalar talabaning bilimlarini umumlashtirish, mantiqiy fikrlash, sistemali yondashuv ko‘nik
malarini aniqlaydi [8]. Amaliy turdagi masalalar grafik, jadval, sxema, diagramma, tajriba natijalari asosida tahlil 
qilishni talab qiladi. Bu turdagi topshiriqlar talabaning axborotni o‘qish, tahlil qilish, umumlashtirish va ma’lu
motlar asosida xulosa chiqarish salohiyatini sinovdan o‘tkazadi. Misollar:

•	 ekologik tahlil – populyatsiya o‘sishi bo‘yicha jadval asosida koeffitsientlar hisoblash, ekologik omillar 
ta’sirini baholash [9];

•	 biokimyoviy grafiklar – enzim faoliyatiga harorat va pH ta’sirini grafik tahlil qilish;

•	 fiziologik ko‘rsatkichlar – qon bosimi, yurak urishi, nafas olish tezligi bo‘yicha statistik ko‘rsatkichlarni 
solishtirish.

Bizningcha, amaliy masalalarni tahlil qilishda talabalar interpretatsiya, matematik modellashtirish va vizual 
axborot bilan ishlash kabi zamonaviy bilimlarni egallaydi.

TAHLIL VA NATIJALAR 
Tajriba asosidagi masalalar olimpiadalarning eng murakkab va ilmiy izlanishga yaqin bo‘lgan turidir. Bu 

masalalarda talabadan biologik eksperimentni rejalashtirish, uni tahlil qilish, natijalarni baholash va ilmiy 
xulosa chiqarish kutiladi. Masalalarga misol sifatida fermentlar faolligini aniqlash tajribasi, temperaturaning 
ta’sirini ko‘rsatuvchi laboratoriya ishlari, fotosintez jarayonining yorug‘lik intensivligiga bog‘liqligini o‘rganish, 
quloqning tovush tebranishlariga sezuvchanligini o‘lchash bo‘yicha oddiy tajribalarni keltirish mumkin. Bunday 
topshiriqlarni tahlil qilish orqali talabalar ilmiy-tadqiqot kompetensiyalarini egallaydi: gipoteza ilgari surish, 
tajriba dizayni, eksperimental nazorat, natijalarni statistik tahlil qilish va h.k. [10]. Zayniyevning ta’kidlashicha, 
tajriba asosidagi masalalar o‘zida nazariy, amaliy va analitik yondashuvni birlashtirgani sababli ularni integrativ 
yondashuv asosida o‘rgatish yuqori natija beradi [7]. 

Bizningcha, olimpiada masalalarining yuqoridagi turlarga bo‘linishi ularni tahlil qilishda differensial metodik 
yondashuvni ta’minlaydi. Har bir turdagi masala orqali talabalar turli kompetensiyalarni egallaydi: nazariy 
bilimlar, tahliliy fikrlash, tajribaviy yondashuv, fanlararo bog‘liqlik va muammoli vaziyatni hal qilish qobiliyatlari. 
Shu bois, biologiya olimpiadasiga tayyorlov jarayonida ushbu turlar asosida masalalarni tanlash, tuzish va tahlil 
qilish metodikasini chuqur ishlab chiqish muhim sanaladi. Integrativ yondashuv asosida biologik masalalarni 
yechish – bu nafaqat fanlararo bog‘liqlikni ta’lim jarayoniga tatbiq etish, balki o‘quvchilarda tizimli fikrlash, 
muammoni turli yo‘nalishlar orqali tahlil qilish va mustaqil yechim topish ko‘nikmalarini shakllantirishning sama-
rali usulidir. Ayniqsa, olimpiada darajasidagi murakkab biologik masalalarni o‘rganishda bu metodika muhim 
didaktik vositaga aylanadi [11; 178-180-b.]. Biologiya fani o‘qituvchisi integrativ masala ustida ishlayotganda quyidagi 
metodik yondashuvni bosqichma-bosqich amalga oshirishi maqsadga muvofiq: masalaning fanlararo asosini 
aniqlash. Har bir murakkab masalada faqat biologik tushunchalar emas, balki unga bog‘liq bo‘lgan boshqa fan 
elementlari ham mavjud bo‘ladi. Masalan, genetik muammoning yechimi uchun kombinatorika, oziq moddalar 
aylanishi uchun kimyoviy reaktsiyalar, populyatsiya dinamikasi uchun statistik model talab qilinadi. Shuning 

uchun o‘qituvchi masalaga kirishdan avval uning qaysi fanlar bilan bog‘liqligini, qaysi bilim, formula yoki qonun-
lardan foydalanilishini, qanday mantiqiy zanjir bo‘yicha fikrlash zarurligini aniqlashi kerak. 

Masalani tahlil qilishni bosqichlarga ajratish. “Aqlli savollar” usuli. Masala tahlilidan avval yoki so‘ng 
talabalarga quyidagi kabi savollar beriladi: agar siz bu tajribani laboratoriyada o‘tkazsangiz, qanday sharoit-
larda ishlaysiz? Ushbu masalani statistik modelda ifodalash mumkinmi? Qanday kimyoviy jarayonlar bu 
biologik hodisani izohlaydi? Kross-fanli (interdisciplinary) yondashuv – bu biologik masalalarni boshqa 
fanlar asosida yechishga o‘rgatadigan kompleks metodikadir. Quyidagi fanlar kombinatsiyasi ayniqsa sama-
ralidir: Biologiya + Kimyo. Masala turi: biokimyoviy jarayonlar (nafas olish, fotosintez, ATF sintezi). Metodik 
yondashuv: reaksiya tenglamalarini tuzish, moddalarning miqdorini hisoblash, energiya almashinuvi (entropiya, 
entalpiya) haqida savollar. Biologiya + Matematika. Masala turi: genetik hisoblashlar, populyatsiya dinami-
kasi, ehtimollar. Metodik yondashuv: kombinatorik ifodalar (Punnett kvadrati), proporsiyalar va foiz hisoblash, 
mantiqiy ifodalarni yechish. Biologiya + Fizika. Masala turi: osmoz, diffuziya, yurak faoliyati, mushak qisqarishi. 
Metodik yondashuv: bosim, sirt tarangligi, ish va energiya tushunchalari, yurak urishining fizik modelini yaratish, 
diffuziya tezligiga ta’sir etuvchi omillarni aniqlash.

Bizningcha, integrativ yondashuv asosida biologik masalalarni yechish metodikasi zamonaviy ta’lim talab-
lariga to‘liq mos keluvchi, yuqori samaradorlikka ega bo‘lgan o‘quv strategiyasi sifatida shakllanmoqda. Ushbu 
metodika biologiya fani doirasidagi nazariy bilimlarni boshqa tabiiy fanlar – xususan, kimyo, matematika, fizika 
va ekologiya bilan uyg‘unlashtirish imkonini beradi. Bunda o‘quvchi bilimni mustaqil ravishda o‘zlashtirish bilan 
cheklanmay, uni kontekstual tahlil qiladi, turli fanlar doirasida bog‘lanmalarni anglaydi hamda yangi yechimlar 
topishga intiladi. Shu nuqtai nazardan qaralganda, integrativ yondashuv o‘quv jarayonini fragmentar bilimlar 
yig‘indisidan tizimli va chuqur tafakkurga asoslangan bilimlar tizimiga aylantiradi. Bu esa, o‘z navbatida, o‘quv
chilarni yuqori darajadagi kognitiv faoliyatga – muammoni tahlil qilish, muqobil yechimlarni ko‘rib chiqish, dalillar 
asosida xulosa chiqarish va eng muhimi – ilmiy asoslangan qarorlar qabul qilishga yo‘naltiradi. Masalalarni bu 
uslubda tahlil qilish jarayonida o‘quvchi faqat biluvchi emas, balki faol ishtirokchi, ijodkor va mustaqil fikrlovchi 
subyekt sifatida shakllanadi [12; pp.1-3].

Shuningdek, ushbu metodika o‘qituvchidan ham an’anaviy yondashuvlardan voz kechib, o‘quv jarayonini 
ko‘p bosqichli rejalashtirish, interaktiv o‘quv muhitini shakllantirish va fanlararo hamkorlik asosida tashkil qilishni 
talab qiladi. Masalalarni integrativ tarzda tanlash, ularni yechishga bosqichma-bosqich olib kirish, har bir fan 
elementining o‘z o‘rnida va mantiqiy ketma-ketlikda qo‘llanilishi – bularning barchasi o‘qituvchining pedagogik 
refleksiyasi va kasbiy salohiyati bilan bevosita bog‘liqdir. Ayniqsa, olimpiada darajasidagi murakkab biologik 
masalalarni yechishda bu metodikaning ahamiyati yanada ortadi. Chunki bunday masalalar odatda bir yoqlama 
bilim bilan emas, balki integratsiyalashgan tafakkur, tahliliy yondashuv va fanlararo mantiqiy zanjir orqali hal 
etiladi. Integrativ metodika orqali ta’lim olgan o‘quvchi, o‘zining bilim darajasidan qat’i nazar, masalaga turli 
nuqtai nazardan yondashish, mavjud muammoni qayta ko‘rib chiqish va ehtimoliy yechimlarni taklif qilish 
qobiliyatiga ega bo‘ladi. Demak, integrativ yondashuv biologiya ta’limida nafaqat fanga bo‘lgan qiziqishni oshi-
radi, balki o‘quvchilarni XXI asr kompetensiyalariga – ijtimoiy mas’uliyat, tizimli fikrlash, raqamli savodxonlik, 
fanlararo izlanish va innovatsion yondashuvga tayyorlaydi. Bu esa, o‘z navbatida, o‘quvchini bugungi kunda 
mehnat bozorida raqobatbardosh, kelajakda esa ilmiy-ijodiy salohiyatga ega mutaxassis sifatida shakllanti
rishga xizmat qiladi. Shuningdek, biologiya fanida olimpiada masalalari uchun integrativ yondashuv ko‘rinish
larini 1-jadval tarzida tashkil etishni tavsiya qilamiz.

1-jadval: Biologiya fanida olimpiada masalalari uchun integrativ yondashuv ko‘rinishlari

Biologik 
yo‘nalish

Integratsiyalashadigan 
fan

Olimpiada masalasi 
misoli

Zarur ko‘nikma yoki 
bilim

Integratsiya 
turi

Genetika Matematika
Mono/diduragay 
chatishtirish, ehtimollar 
asosida genotip aniqlash

Kombinatorika, foiz 
hisoblash, ehtimollar 
nazariyasi

Fanlararo

Biokimyo Kimyo Fermentativ reaksiyalar, 
ATF sintezi hisoblari

Kimyoviy reaksiya 
tenglamasi, energetika Fanlararo

Ekologiya Matematika/Informatika
Populyatsiya o‘sishi, 
turlarning raqamli 
modellashtirilishi

Grafiklar, algoritmik 
fikrlash, differensial 
tenglamalar

Fanlararo

Fiziologiya Fizika Osmos, yurak faoliyati, 
qon aylanishi

Bosim, sirt tarangligi, 
suyuqliklar dinamikasi Fanlararo

Evolyutsiya va 
sistematika Tarix/Geografiya Turlarning paydo bo‘lishi, 

migratsion o‘zgarishlar
Tarixiy ketma-ketlik, 
xarita bilan ishlash

Fanlararo 
(gumanitar 
integratsiya)

Biologiyadan 
masala va 
mashqlar yechish

Kimyo/Fizika
Yorug‘lik bosqichining 
mexanizmi, CO2 
fiksatsiyasi

Foton energiyasi, 
kimyoviy bog‘lar 
energiyasi

Ichki fan 
integratsiyasi

Gen muhandisligi Informatika/Texnologiya CRISPR texnologiyasi, 
DNK tahlili

Algoritmlar, 
bioinformatika asoslari

Fanlararo va 
zamonaviy fan 
integratsiyasi

XULOSA VA TAKLIFLAR
Bugungi kunda oliy va o‘rta maxsus ta’lim tizimida talabalarning fanga oid bilimlarini chuqurlashtirish, 

ularni amaliyotga tatbiq qilish va murakkab muammolarni hal etish salohiyatini shakllantirish ustuvor maqsad-
larga aylangan. Shu nuqtai nazardan qaralganda, biologiya faniga nisbatan integrativ yondashuvni tatbiq etish 
o‘zining yuqori samaradorligini namoyon etmoqda. Integrativ yondashuv, avvalo, o‘quvchida yoki talaba shax-
sida mavjud bilimlarni izchil va tizimli fikrlash asosida bir butun tasavvurlar majmuasiga aylantiradi. Masalalarni 
fanlararo asosda hal qilish orqali o‘quvchi biologik hodisani faqatgina memoriy bilim sifatida emas, balki tabi-
atda sodir bo‘ladigan real jarayon sifatida anglay boshlaydi. Bu esa nazariy tushunchalarni amaliy faoliyat bilan 
bog‘lash, ularni tahlil qilish, baholash va qo‘llash darajasini oshiradi. Integratsiyalashgan yondashuv yordamida 
biologik masalalarni yechish jarayonida talabalar muammoni fanlararo nuqtai nazardan ko‘ra oladi, tahliliy va 
tanqidiy fikrlash kompetensiyalarini rivojlantiradi, mustaqil qaror qabul qilish va dalillarga asoslangan xulosa 
chiqarish ko‘nikmalarini egallaydi, innovatsion va ijodiy tafakkurga ega bo‘ladi. Ushbu kompetensiyalar nafaqat 
olimpiada kabi ilmiy tanlovlarda, balki real hayotiy faoliyatda ham muhim ahamiyat kasb etadi. Shunday ekan, 
integrativ yondashuvni zamonaviy biologiya ta’limida qo‘llash, ayniqsa olimpiada masalalari yechimi orqali 
o‘rgatish, pedagogik jarayonni sifat jihatidan yangi bosqichga olib chiqadi.

Tadqiqot davomida erishilgan natijalar asosida quyidagi metodik takliflar ishlab chiqilishi mumkin:

•	 o‘quv rejalari va dasturlarini fanlararo kompetensiyalarni shakllantiruvchi topshiriqlar bilan boyitish, 
biologiya fanining asosiy mavzulariga integrativ yondashuvni tatbiq etuvchi maxsus masalalar to‘plamini 
ishlab chiqish;

•	 biologiya fanidan olimpiadaga tayyorlov kurslarini kross-fanli (interdisciplinary) modullar asosida tashkil 
etish, masalan “Biokimyo asoslari”, “Genetika va seleksiya asoslari”, “Ekologik muammolar va matematik 
modellashtirish” kabi bloklar shaklida loyihalash;

•	 o‘qituvchilar uchun malaka oshirish kurslarida integrativ metodika bo‘yicha amaliy seminarlar tashkil etish 
va ularda pedagoglarga real olimpiada masalalari misolida integrativ tahlil metodikasini o‘rgatish;

•	 talabalar uchun laboratoriya asosidagi fanlararo loyiha ishlarini yo‘lga qo‘yish, masalan bir guruh talabalar 
genetik modifikatsiyalangan organizmlar ta’sirini biokimyoviy, ekologik va statistik nuqtai nazardan tahlil 
qiladigan kompleks loyiha ustida ishlashi;

•	 elektron resurslar va onlayn platformalarda interaktiv integrativ masalalar bankini yaratish, bu orqali o‘quv
chilarga o‘z bilimini mustaqil ravishda baholash va chuqurlashtirish imkonini berish. 

Ushbu mavzu doirasida kelajakda olib borilishi mumkin bo‘lgan ilmiy izlanishlar esa quyidagi yo‘nalishlarga 
qaratilishi maqsadga muvofiq:

•	 integrativ yondashuv asosida masala tuzish metodikasini tizimlashtirish va standartlashtirish orqali har bir 
fan kesimida masalaning qanday tarkibiy qismlari bo‘lishini aniqlash;

•	 fanlararo masalalarning kognitiv yuklamasini psixometrik tahlil qilish va bu orqali masalaning talabaga 
qanday fikrlash darajasida ta’sir ko‘rsatayotgani, uning mantiqiy chuqurligini aniqlash;

•	 virtual laboratoriyalar va simulyatsiyalarga asoslangan integrativ topshiriqlarning samaradorligini ekspe
rimental o‘rganish, bu ayniqsa zamonaviy raqamli texnologiyalarni o‘quv jarayoniga tatbiq etish nuqtai 
nazaridan dolzarbdir;

•	 o‘quvchilarning fanlararo fikrlash darajasini baholovchi diagnostik vositalarni ishlab chiqish, maxsus testlar, 
kuzatuv varaqalari va baholash mezonlari orqali integrativ yondashuv samaradorligini monitoring qilish;

•	 ta’limning boshqa bosqichlarida, masalan umumiy o‘rta, kasb-hunar va oliy ta’limda integrativ yondashuvni 
qiyosiy o‘rganish, bu orqali ta’lim tizimida uzviylik va ketma-ketlik tamoyilini ta’minlash.

Yuqoridagi fikr-mulohazalar va takliflar shuni ko‘rsatadiki, integrativ yondashuv biologiya fanini chuqur 
o‘zlashtirish, murakkab masalalarni hal etish va fanlararo tafakkurga asoslangan zamonaviy bilim egalarini 
yetishtirishda o‘ta muhim o‘rin tutadi. Olimpiada masalalarini aynan shu yondashuv asosida yechishga o‘rgatish 
esa o‘quvchini fanga yanada yaqinlashtiradi, uni izlanishga undaydi va ilmiy dunyoqarashini shakllantiradi. 
Shu bois, mazkur yondashuvni yanada chuqurlashtirish, tizimlashtirish va ta’lim amaliyotiga keng tatbiq etish 
zamonaviy pedagogikaning eng dolzarb yo‘nalishlaridan biri bo‘lib qoladi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

